

[image: images]



© 2005 Det Norske Samlaget
www.samlaget.no

Omslag: Inger Sandved Anfinsen

Epub-produksjon: Specialtrykkeriet Viborg A/S
ISBN 978-82-521-9136-3


Om denne boka

Går det an å bli så sint at ein berre forsvinn? Bjørn er femteklassingen som aldri klarer å styre seg, han er den i klassen som alltid blir ustyrleg sint og som alle vil tirre. Ein dag blir han så sint at han forsvinn over til Landet Alltid Raudt, eit land der dei treng sinnet hans, og som har venta på han og dei hemmelege kreftene han ikkje visste han hadde. Den ukjende verda er full av sinne og vondskap, mens vår verd viser seg å vere full av mystiske personar, spor og hendingar ein ikkje ante noko om.

Dette er historia om ein gut som blir så sint at det kan gå gale, og historia om å handle riktig før det er for seint.


Ragnfrid Trohaug

Landet Alltid Raudt

Kapittel 1

Bjørn ser raudt. Han står i skolegangen. Den skittenkvite gangen med knaggar til alle dei snøvåte jakkene, med krøllete namnelappar og grumsete skohyller. Slitne skilt på dørene sladrar om innhaldet. Gangen er lang og kvit, men Bjørn ser berre raudt: brannbilar, skrikarungar, blod og det norske flagget som sprellar i vinden. Døra slo igjen bak han, døra small. Det er i klasserommet det kjem, der veltar sinnet alltid fram i han, det slår innover som ei flodbølgje. Då må han gå på gangen, tenke over, ROE SEG NED! Men han klarer ikkje å tenke, for denne kjensla av raudt, raudt, raudt overdøver alt. Han gjekk ut på eiga hand denne gongen, læraren var ikkje der til å sende han vekk. Han har harde hender, knytte fingrar, raude kinn og eit hovud som vil eksplodere.

Det boblar og putrar, koker og freser, og Bjørn kjenner at det aldri vil gi seg. Han knip auga saman så hardt han kan, gnissar tennene mot kvarandre og lagar ulyd. Han dunkar knyttneven inn i murveggen, og dei kvite knokane blir skrubbraude. No er betongen varmraud av ei lita strime med blod. Bjørn drar seg bortetter veggen, utan å sjå seg for.

– Hei, kva skjer? spør ei stemme skarpt.

Bjørn ser ikkje opp. Han kjenner at skuldra hans kolliderer med ein kropp. Han veit kven det er, men han ser ikkje på henne. Langt bak sinnet ein stad kjenner han igjen Runa. Dei er venner, men berre når ingen andre kan sjå. For han går i sjette og ho i åttande. Når ein går i sjette, veit ein kven dei i åttande og niande er, det er aldri omvendt. Men dei to er saman likevel: På baksida av skolen der ingen andre ser, står dei, på veg heimover når alle andre har gått i førevegen, går dei. Venner, men slike hemmelege venner som ein ikkje syner at ein har. Slike venner som ein ikkje seier namnet på. Vanlegvis vil han alltid snakke med henne, også når ho ikkje vil. Men akkurat no bryr han seg ikkje. Munnen hans er tom for lyd, han skraper opp hendene sine mot murveggen og gir blaffen i kven han møter.

– Du kan kanskje sjå deg for når du går i gangen, seier Runa litt surt.

Bjørn svarer ikkje. Han hører henne langt vekke ein stad. Alt er raudt rundt han, verda er raud, og ingen andre finst der.

Det dundrar så sterkt i kroppen at han ikkje kan tenke. Bjørn er ein sånn som går over streken. Ein som får nok. Ein sånn som eksploderer i hjernen, i hendene, ansiktet. Mamma seier alltid at han må roe seg. At han må telje til hundre framlengs og baklengs før det smell. Han kjem aldri så langt. Han kan ikkje telje lenger enn til fem. Talet ein er gult, to er oransje, tre lilla, fire svart, fem raudt og Pang! Læraren seier at slike gutar kan ein ikkje ha i klassen. Læraren får ei rynke mellom auga og seier at det finst reglar, at ein skal te seg og aldri eksplodere, aldri miste seg sjølv. Det hadde blitt kaos om Anders, Mia, Marte og alle dei andre også skulle smelle. Jentene med dei fine blomsterteikningane, og gutane som følgjer med på alt læraren seier. Det hadde blitt jordskjelv om også dei skreik opp. Brølte. Slo. Velta pultar og ikkje bad om orsaking. Det hadde blitt katastrofe om alle skulle te seg som han. Han veit det, men det hjelper ikkje. Hjernen seier: – Ziiippp! Og så smell det. Høgt.

Det er så mange knekte blyantar, pulthakk og sundrivne mattebøker. Blyanten skriv ikkje det han skal, matteboka reknar ikkje riktig, og pulten står ikkje støtt. Bjørn hadde tenkt å telje denne gongen. Han hadde verkeleg det. Det var tid for prosjektarbeid. Læraren hadde gått for å hente nokre kopiar og hadde delt dei inn i grupper på fire og fire før ho gjekk. Bjørn, Anders, Marte og Mia skulle vere på gruppe i lag, og Bjørn hadde sagt inni seg at det skulle gå fint, sjølv om Anders og han ikkje var venner. Bjørn hadde bestemt seg for ikkje å lage bråk, han skulle berre sitte stille og høre på dei andre. Men så kniste Mia, kviskra noko til Marte om genseren hans. At han aldri skifta genser, at han alltid gjekk med den same raude. Han begynte å telje inni seg, det gjekk fint, han skulle ikkje bry seg. Det rumla nedi magen, han var svolten, men han klarte å telje utan problem: – Ein, to, tre, fire … Så sa Anders at han nekta å vere på gruppe med Bjørn.

– Eg er ikkje på gruppe med galningar.

– Hi, hi, hi! lo Marte og Mia høgt.

Bjørn hadde bite tennene saman, krølla tærne nedi skoa og prøvd å tenke på noko anna. Tenke på vår, sykkeltur, dataspel og ostesmørbrød. Sitte på fanget til mamma når ho er komen heim frå vakt på sjukehuset. Tenke på fine ting som er langt vekk frå klasserommet. Sjå inni seg ein symjetur og eit perfekt stup. Eller PlayStation 2. Bjørn kneip att auga alt han kunne, og prøvde å sjå PlayStation 2. Men han klarte det ikkje, for stemma til Anders bora seg inn i hjernen frå alle kantar.

– Du kan vere på gruppe åleine! erta Anders.

– Det går faktisk ikkje an å vere på gruppe åleine, svarte Bjørn med samanbitne tenner. Han skulle klare å telje denne gongen. Ingen skulle klare å terge så mykje at han sprakk.

– Sikker på det? Du får sjå, då vel, skråla Anders. – Ingen gidd å vere på gruppe med deg, så du må vere di eiga gruppe.

– Det er umogeleg! Ei gruppe er alltid fleire enn ein, di brølape, fortsette Bjørn.

– Du kalla meg? spurte Anders.

– Brølape, gjentok Bjørn. Hendene hans knytte seg automatisk. Dei låg framleis ned langs sidene. Kanskje kom dei opp langs låra og i slåposisjon.

– Ein gong til: Kva kalla du meg? kom det frå Anders, som hadde tatt eit steg nærare Bjørn.

– BRØLAPE! brølte Bjørn så høgt at Marte kvein.

Anders gjekk endå lenger fram, Anders stod berre nokre centimeter frå Bjørn. Han dytta til Bjørn med skuldra. Ein augeblink var alt uroleg stille i klasserommet. Dei visste alle at det ville skje, no kom det, no kom det snart. Anders stod framleis lent framover mot Bjørn. Det skjedde ingenting, Bjørn berre stod der. Anders hadde eit glis som sa: Eg visste det! Han såg ut som om han hadde vunne. Då sa det: PANG! KLIKZZZZ-ZZZKS! inni skallen til Bjørn. Ingen kunne høre det, men alle kunne sjå handa som skaut lik ein rakett inn i kinnet til Anders. Han svaia eit lite sekund, før han ramla bakover og slo hovudet i ein pult. Det dirra i treplata. Så begynte alle å le, så klart. Unntatt Mia, som hylte at Bjørn var sjuk i bøtta og burde kastast ut i snøen til avkjøling. Men dei andre lo. Dei lo litt fordi Anders ramla, men mest fordi det er artig med oppstyr. Bjørn kjente blodårene dunke i knokane. Han hadde slått. Han trekte handa til seg og sprang ut i gangen, med tårer bak augelokka.

Små strimer av blod renn, det renn blod frå hendene til Bjørn, men han veit det ikkje, hendene hans blir ømme og vonde og oppskrapa, men han ser det ikkje. Han badar i raudt, og der finst ikkje vondt. Han slår presise karateslag mot knaggane, men han kjenner ikkje korleis metallet skrapar mot hendene. Han ser inn i det raude. Kroppen blir lett av å slå, vekta forsvinn. Handa gjer vondt, men han kjenner det ikkje. Alt berre flyt, og det er varmt. Bjørn glir gjennom den kvite gangen, som er raud av sinne. I augekroken kunne han sett vaktmeisteren som fiksar den eine døra, læraren som kjem frå den andre enden av gangen og ryggen til Runa. Men alt er berre prikkar framfor auga på han, alt forsvinn. Dei kvite veggene, knaggane, vinteren og den slitne skolelukta er plutseleg vekk. Alt rundt han er raudt. Føtene hans trør på heit og rustraud grus over holete asfalt. Varmen svir mot panna, og ei stram lukt av gammal plast, søppel og svovel bryt seg inn i nasen på han.

